Монгол Улсын Их Хурлын 2012 оны хаврын ээлжит чуулганы Хууль зүйн байнгын хорооны 05 дугаар сарын 04-ний өдөр /Баасан гариг/-ийн хуралдаан 12 цаг 30 минутад Төрийн ордны “Б” танхимд эхлэв.

Улсын Их Хурлын гишүүн, Хууль зүйн байнгын хорооны дарга Д.Одбаяр ирц, хэлэлцэх асуудлыг танилцуулж  хуралдааныг даргалав. 

Хуралдаанд ирвэл зохих 19 гишүүнээс 13 гишүүн ирж, 68.4 хувийн ирцтэй байв. Үүнд:

Чөлөөтэй: Ц.Мөнх-Оргил, Х.Тэмүүжин
Тасалсан: Х.Баттулга, С.Баяр, С.Баярцогт, Ц.Нямдорж
Нэг. Монгол улсын Үндсэн хуулийн цэцийн гишүүдийг томилох тухай асуудал
Хэлэлцэж буй асуудалтай холбогдуулан нэр дэвшигч Т.Лхагва, Д.Сугар Улсын Их Хурлын Хууль зүйн  байнгын хорооны зөвлөх Б.Баасандорж, референт Г.Нямдэлгэр, нарын бүрэлдэхүүнтэй ажлын хэсэг байлцав. 

Монгол Улсын Үндсэн хуулийн цэцийн гишүүнд Улсын Их Хурлаас санал болгож байгаа нэр дэвшигчийн талаарх танилцуулгыг Улсын Их Хурлын дарга Д.Дэмбэрэл, Монгол улсын Үндсэн хуулийн цэцийн гишүүнд Монгол улсын Ерөнхийлөгчөөс санал болгож байгаа нэр дэвшигчийн танилцуулгыг Ерөнхийлөгчийн Тамгын газрын дарга Д.Баттулга  нар танилцуулав.

Танилцуулгатай холбогдуулан Улсын Их Хурлын гишүүн Ж.Энхбаярын асуусан асуултад нэр дэвшигч Д.Сугар, Т.Лхагва нар хариулж, тайлбар хийв. 

Улсын Их Хурлын гишүүн Р.Гончигдорж санал хэлэв. 
Үндсэн хуулийн цэцэд нэр дэвшигч Дуламын Сугарыг дэмжиж байгаа гишүүд гараа өргөнө үү. 


Зөвшөөрсөн          10

Татгалзсан             0


Бүгд                       10

Гишүүдийн олонхийн саналаар дэмжигдлээ. 

Үндсэн хуулийн цэцэд нэр дэвшигч Тогоочийн Лхагвааг дэмжиж байгаа гишүүд гараа өргөнө үү. 


Зөвшөөрсөн          10


Татгалзсан             0


Бүгд                       10


Гишүүдийн олонхийн саналаар дэмжигдлээ. 
Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Д.Одбаяр танилцуулахаар тогтов. 
Уг асуудлыг 12 цаг 50 минутад хэлэлцэж дуусав. 
Хоёр. Хөрөнгө, орлогын мэдүүлгийн маягт, түүнийг бүртгэх, хадгалах, журам батлах тухай Улсын Их Хурлын 2007 оны 9 дүгээр тогтоолыг хүчингүй болсонд тооцох тухай Улсын Их Хурлын тогтоолын төсөл (анхны хэлэлцүүлэг) 

Хэлэлцэж буй асуудалтай холбогдуулан Улсын Их Хурлын Хууль зүйн  байнгын хорооны зөвлөх Б.Баасандорж, референт Г.Нямдэлгэр, нарын бүрэлдэхүүнтэй ажлын хэсэг байлцав. 

Уг тогтоолын төслийг анхны хэлэлцүүлгээр батлах нь зүйтэй гэсэн гишүүд гараа өргөнө үү.

Зөвшөөрсөн     10

Татгалзсан        0

Бүгд                  10

Гишүүдийн олонхийн саналаар дэмжигдлээ.

Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Х.Жекей танилцуулахаар тогтов. 

Уг асуудлыг 13 цаг 15 минутад хэлэлцэж дуусав. 
Гурав. “Албан тушаалтны хувийн ашиг сонирхлын мэдүүлэг болон хөрөнгө, орлогын мэдүүлгийг бүртгэх, хянах, хадгалах журам”, “Албан тушаалтны хувийн ашиг сонирхлын мэдүүлэг болон хөрөнгө, орлогын мэдүүлэг”, “Нийтийн албанд томилогдохоор нэр дэвшсэн этгээдийн хувийн ашиг сонирхлын урьдчилсан мэдүүлэг”, “Ашиг сонирхлын зөрчилгүй гэдгээ илэрхийлэх, зөрчил үүссэн тухай мэдэгдэл”, “Хувийн ашиг сонирхлын мэдүүлэг болон хөрөнгө, орлогын мэдүүлэг гаргах албан тушаалтны жагсаалт”, “Сонгуульд нэр дэвшигчийн хөрөнгө, орлогын мэдүүлэг”-ийн маягт батлах тухай Хууль зүйн байнгын хорооны тогтоолын эцсийн найруулга.
Хэлэлцэж буй асуудалтай холбогдуулан Улсын Их Хурлын Хууль зүйн  байнгын хорооны зөвлөх Б.Баасандорж, референт Г.Нямдэлгэр, нар оролцов. 
Эцсийн найруулагатай холбоотой танилцуулгыг ажлын хэсгийн ахлагч, Улсын Их Хурлын гишүүн Х.Жекей танилцуулав.

Танилцуулгатай холбогдуулан Улсын Их Хурлын гишүүн Ж.Сүхбаатар, Ш.Сайханбилэг, Д.Оюунхорол, С.Эрдэнэ  нарын асуусан асуултад Ж.Сүхбаатар, Д.Оюунхорол, С. Эрдэнэ  нар хариулж тайлбар хийв. 

Танилцуулгатай холбогдуулан Улсын Их Хурлын гишүүн С.Эрдэнэ, Ж.Сүхбаатар, Р.Гончигдорж, Д.Оюунхорол нар санал хэлэв.

 “Албан тушаалтны хувийн ашиг сонирхлын мэдүүлэг болон хөрөнгө, орлогын мэдүүлгийг бүртгэх, хянах, хадгалах журам”, “Албан тушаалтны хувийн ашиг сонирхлын мэдүүлэг болон хөрөнгө, орлогын мэдүүлэг”, “Нийтийн албанд томилогдохоор нэр дэвшсэн этгээдийн хувийн ашиг сонирхлын урьдчилсан мэдүүлэг”, “Ашиг сонирхлын зөрчилгүй гэдгээ илэрхийлэх, зөрчил үүссэн тухай мэдэгдэл”, “Хувийн ашиг сонирхлын мэдүүлэг болон хөрөнгө, орлогын мэдүүлэг гаргах албан тушаалтны жагсаалт”, “Сонгуульд нэр дэвшигчийн хөрөнгө, орлогын мэдүүлэг”-ийн маягт батлах тухай Хууль зүйн байнгын хорооны тогтоолын эцсийн найруулгыг 13 цаг 20 минутад сонсов.


Хуралдаан 13 цаг 20 минутад өндөрлөв.

Тэмдэглэлтэй танилцсан:

ХУУЛЬ ЗҮЙН
 
БАЙНГЫН ХОРООНЫ ДАРГА                                                   Д.ОДБАЯР
Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ                                                                                    П.МЯДАГМАА

УЛСЫН ИХ ХУРЛЫН 2012 ОНЫ ХАВРЫН ЭЭЛЖИТ ЧУУЛГАНЫ ХУУЛЬ ЗҮЙН БАЙНГЫН ХОРООНЫ 05 ДҮГЭЭР САРЫН 4-НИЙ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 12 цаг 30 минутад эхлэв. 

Д.Одбаяр:-Байнгын хорооны гишүүдийн өдрийн амгаланг айлтгая.

Байнгын хорооны гишүүдийн ирц бүрдсэн учраас, Хууль зүйн байнгын хорооны 2012 оны 05 дугаар сарын 04-ний өдрийн хуралдаан нээснийг мэдэгдье. Байнгын хорооны хуралдаанаар хэлэлцэх асуудлыг танилцуулъя. 

1.Үндсэн хуулийн цэцийн гишүүдийг томилох тухай
2.Хөрөнгө орлогын мэдүүлгийн маягт, түүнийг бүртгэх, хадгалах журам батлах тухай Улсын Их Хурлын 2007 оны 9 дүгээр тогтоолыг хүчингүй болсонд тооцох тухай  Улсын Хурлын тогтоолын төсөл, анхны хэлэлцүүлэг, Байнгын хорооноос баталсан тогтоолын эцсийн найруулгыг сонсоно. Энэ асуудлуудыг хэлэлцэх нь зүйтэй гэж үзэж байгаа Байнгын хорооны гишүүдийг саналаа өгөхийг хүсэж байна

Зөвшөөрсөн     8

Татгалзсан       2

За баярлалаа. Эхний асуудлуудыг хэлэлцье Үндсэн хуулийн цэцийн гишүүдийг томилох тухай.

 Монгол улсын Үндсэн хуулийн цэцийн гишүүнд Улсын Их Хурлаас санал болгож байгаа нэр дэвшигчийн талаарх танилцуулгыг Улсын Их Хурлын дарга Д.Дэмбэрэл танилцуулна. Д.Дэмбэрэл  даргыг микрафонд урьж байна. За хуулийн дагуу холбогдох Байнгын хорооны саналыг үндэслэж би захирамж гаргаж улмаар Хууль зүйн байнгын хороонд саналаа оруулах ёстой юм. Энэ санал эндээс яригдаж Улсын Их Хурлын чуулганд орох юм аа. Дулам овогтой Сугарыг Үндсэн хуулийн цэцийн гишүүнд нэр дэвшүүлж байна. Өвөрхангай аймгийн Өлзийт суманд төрсөн, Өвөрхангай аймгийн Хужирт сумын 10 жилийн сургууль, 1976-1981 онд ОХУ-ын Эрхүүгийн улсын их сургууль, 1987-1989 онд намын дээд сургуулийг төгссөн хуульч мэргэжилтэй. 
1981 онд Сэлэнгэ аймгийн гүйцэтгэх захиргааны хэлтсийн дарга, 1989-1992 онд Хууль зүй арбитрын яамны хэлтсийн дарга 1992-1996 онд Хууль зүйн яамны тэргүүн дэд сайд, 1996-2000 онд Хууль зүйн яаманд төрийн нарийн бичгийн дарга, 2000-2004 онд Улсын Их Хурлын гишүүн, 2004-2005 онд Монголын Шуудан банкинд газрын дарга, 2006-2012 онд Төрийн өмчийн хорооны даргаар ажиллаж байсан Орос, Англи хэлтэй. Д.Сугарыг би захирамжаараа оруулж байна. Байнгын хороог дэмжиж өгөхийг хүсч байна.
Д.Одбаяр: -За баярлалаа. Монгол улсын Үндсэн хуулийн цэцийн гишүүнд Монгол улсын Ерөнхийлөгчөөс санал болгож байгаа нэр дэвшигчийн танилцуулгыг Ерөнхийлөгчийн Тамгын газрын дарга Д.Баттулга дарга танилцуулна уу микрафонд урьж байна. 
Д.Баттулга: -Улсын Их Хурлын эрхэм гишүүд ээ, Монгол улсын Үндсэн хуулийн 65 дугаар зүйлийн 1, Монгол улсын Үндсэн хуулийн цэцийн 3 дугаар зүйлийн 1, 2 дахь хэсэгт заасны үндэслэн Монгол улсын Үндсэн хуулийн цэцийн гишүүнээр Тогтоочийн Лхагвааг томилуулахаар Монгол улсын Ерөнхийлөгчөөс Улсын Их Хуралд санал болгож байна.

Тогоочийн Лхавга нь 1950 онд Ховд аймгийн Мөст суманд төрсөн. 1968 онд Ховдын багшийн сургууль, 1976 онд УБДС, 1983-1987 онд ОХУ-ын Нийгмийн ухааны академи, 1991 онд Москвагийн Их Сургуулийн дээд курсыг  тус тус төгсгөсөн. Дээд болосролтой,Түүх, газарзүйн багш мэргэжилтэй, Төрийн удирдлага, боловсролын удирдлагаар мэргэшсэн. Ам бүл хоёр. Эхнэрийн хамт амьдардаг. 
Т.Лхагва нь 1968-1972 онд Ховд аймгийн дунд сургуулийн бага ангийн багш, 1976-1991 онд МАХН-ын хуучин нэрээр төв хорооны дэргэдэх Намын түүхийн институт, Нийгмийн ухааны институтэд эрдэм шинжилгээний ажилтан,  ахлах ажилтан. 1991 оны 7-12 сар МАХН-ын төв хорооны улс төрийн ажилтан, 1992 оны 1-7 сард Засгийн газрын дэргэдэх төр, нийгэм судлалын академд багш, эрдэм шинжилгээний ажилтан, 1992-1996 онд Монголын Үндэсний ардчилсан намын нарийн бичгийн дарга, Ерөнхий нарийн бичгийн дарга, 1996-1999 онд Засгийн газрын хэрэг эрхлэх газрын дарга, 1999-2000 онд Гаалийн ерөнхий газрын дарга, 2000-2005 онд Ардчилсан намын нарийн бичгийн дарга, 2005-2008 онд Удирдлагын академын захирал, 2008 оны 7 сараас Удирдахуйн ухааны хүрээлэнгийн судлаач багш, 2009 оны 3 сараас 2010 оны 12 сар хүртэл Удирдлага, бодлого, судлалын хүрээлэнгийн захирал, Удирдлагын коллежийн захирлаар тус тус ажиллаж байсан. Тогоочийн Лхагваа нь Үндсэн хуулийн цэцийн хуульд заасан гишүүний шаардлагыг хангаж байгаа. Ингээд Тогоочийн Лхагвааг Үндсэн хуулийн цэцийн гишүүнээр томилох саналыг Үндсэн хуулийн цэцийн гишүүнээр томилох саналыг дэмжиж өгөхийг  эрхэм гишүүдээс хүсч байна. Анхаарал тавьсан баярлалаа.
Д.Одбаяр: -За Д.Баттулгад баярлалаа. Одоо нэр дэвшүүлсэн байгууллага болон нэр дэвшигчдээс асуух асуулттай гишүүд байна уу. За Ж.Сүхбаатар гишүүн.

Ж.Сүхбаатар: -За би 2 нэр дэвшигчийг бол дэмжиж байна. Хоёуланг нь бол бас төрд ажиллаж байсан ажил хэргийнх нь чадвар туршлагыг бид нар, энд байгаа бүгд мэдэх байх гэж бодож байна. Хоёулаа тулхтай, туршлагатай ийм хоёр хүн л дээ. Би нэг зүйл сонирхож байна. Ойрын жилүүдэд бидний хийх нэг томоохон шинэчлэлийн асуудал бол бас энэ удаагийн Улсын Их Хурал шийдвэрлэж чадаагүй бид сонгуулийн тогтолцооны шинэчлэл, сонгуулийн шинэчлэлийн чиглэлээр нилээн томоохон алхам хийж чадсан. 

Хоёр бүлгийн хувьд 2008 онд энэ Улсын Их Хурлыг байгуулахдаа тохирч байсан зүйл бол Үндсэн хуулийн шинэчлэлийн асуудал байсан. Тэгэхээр ойрын жилүүдэд бид энэ бодлогоосоо аль аль тал нь татгалзахгүй. Бид хийж чадаагүй учраас Үндсэн хуулийн шинэчлэлийн хүрээнд бид бас тодорхой хэмжээнд жишээлбэл Үндсэн хуулийн 4 дүгээр бүлэгт нэмэлт, өөрчлөлт оруулах гэдэг юм уу, нутгийн удирдлагын тогтолцоог боловсронгуй болгох энэ чиглэлээр зайлшгүй алхам хийх хэрэгтэй гэж үзэж байгаа юм. Ажлын хэсгийг ч гэсэн би ахлаад явж байсан. Тэгээд энэ дээр та хоёрын байр, суурь ямар байна вэ? Үндсэн хуулийн нэмэлт, өөрчлөлтийг саяны миний энэ хэлсэн чиглэлээр хийх улс төрийн байр сууриуд чиг шугам байгаад байгаа энэ дээр хэр ерөнхийдөө ямар хандлагатай байдаг вэ? Мэдээж хэрэг би нарийвчилсан зүйл асуух юм алга. 
Д.Одбаяр:-Нэр дэвшигчээс асууж байна. За Д.Сугар дарга. 
Д. Сугар: -Ер нь бол нийгмийн хөгжлийн тогтвортой байдлыг хангах шаардлагаар Үндсэн хууль тогтвортой байх ёстой, нэг.
Хоёрдугаарт Үндсэн хууль тогтвортой байна гээд хэл хүрч болдоггүй эд биш тийм учраас маш тулхтай, хугацаатай судалгаа шинжилгээний ажил хийж байгаад өөрчлөлт оруулах асуудлыг боловсруулж болно. Өөрчилмөөр санагдах явдал бол ажиллах, амьдралын явцад дайралдаж байдаг. Тийм учраас тэр чиглэлээр хамтарч ажиллахад бол бэлэн. 
Д.Одбаяр:-За Т. Лхагва гуай.

Т.Лхагваа: За хөгжлийн шаардлагаар, улс орны хөгжлийн шаардлага, хэрэгцээний үндсэн дээр, Үндсэн хуульд өөрчлөлт оруулах, өөрчлөх энэ эрх нь Улсын Их Хурал, Улсын Их Хурлын гишүүдэд байж байгаа. Үндсэн хуулийн цэцэд бас Үндсэн хуулийн өөрчлөлттэй холбоотой асуудлаар засах эрх олгогдсон байж байгаа. Тийм учраас энэ чиглэлээр өөрчлөлт хийхэд болохгүй зүйл байхгүй. Энэ бол судалгаатай гүнзгий үндэслэлтэй зүйлүүд л байх ёстой байх л гэдэг ийм бодол санааны үүднээс хандмаар байна.

Д.Одбаяр:- За баярлалаа үг хэлэх гишүүд байна уу. 

Р.Гончигдорж: -За баярлалаа. Хоёр нэг дэвшигчийг дэмжиж байна. Ер нь бол Улсын Их Хурал, Үндсэн хуулийн цэцийн хоорондын харилцааны асуудал дээр нилээд хүндрэлтэй гэж хэлж болохуйц тийм орчин бол байдаг юм л даа. 

Би бодохдоо бол Улсын Их Хурал, Үндсэн хуулийн цэц бол хамтдаа Үндсэн хуулиа сахих, Үндсэн хуулийн гол үзэл санааг хамгаалах тэр үзэл санаанд нийцэж Улсын Их Хурал хууль тогтоох эрх мэдлээ хэрэгжүүлэх ийм харилцаан дээр бол харилцан хамтарч ажилладаг гэдэг нэр томъёогоор ч томъёолж болохоор ийм хоёр инстуц, Үндсэн хуулийн хоёр инстуц байгаа юм. Гэхдээ харамсалтай нь бол сүүлийн үеийн байдал тийм биш. Яг одоо энгийн нэр томъёогоор бол сөргөлдөх хүчнүүдийн байр, суурьтай адил байдлаар асуудалд хандаж тэр нь Үндсэн хуулийн зөрчлийн тухай асуудал дээр субьектив хүчин зүйл болох хэмжээнд ч гэсэн хүрээд байгаа гэж ойлгодог, боддог. Энийгээ бид олон удаа Үндсэн хуулийн цэцэд Улсын Их Хурлыг төлөөлж, Улсын Их Хурлаас баталсан зарим хууль, тогтоомж Үндсэн хууль зөрчсөн эсэх тухай маргаан, мэтгэлцээнд орж байхад ингэсэн л дээ. Тийм учраас хоёр нэр дэвшигчийг Үндсэн хуулийн цэцийн гишүүнээр Улсын Их Хурлаас томилогдоно гэдэгт бүрэн итгэлтэй байна. Үндсэн хуулийн цэцэд нэг ийм уур амьсгалыг зөөгч нь байгаасай гэж хүсэж байна. Үндсэн хууль бол шүүх мөн гэсэн энэ байр, суурин дээр өнөөдөр төлөвшиж байна. Хэдийгээр Үндсэн хууль батлахад нэг утгатайгаар тодорхойлогдож чадаагүй бас маргаан бүхий асуудал. Гэхдээ өнөөдөр яг шүүх гэдэг тэр хатуу ойлголтон дээр процесс нь болоод мэтгэлцээний үйл ажиллагаа явагдаж байгаа нь бас ийм байдалд оруулаад байгаа юм. Энийг одоо анхаараасай гэж би хүсч байгаа юм. Гэхдээ үүнтэй санал нийлж болно, нийлэхгүй байж болно. Энэ бол миний мэдэрдэг, миний боддог, миний хүсдэг ийм байр, суурь юм. Энийг нэр дэвшиж байгаа хоёр нэр дэвшигчдээ өөрийн санал болгож хэлье. Анхааралтай болгоохыг хүсье.
Д.Одбаяр:-За баярлалаа. Одоо санал хураалт явуулна. Санал хураалтын томъёоллыг уншиж танилцуулъя.

За Дулмын Сугарыг Монгол улсын Үндсэн хуулийн цэцийн гишүүнээр томилохыг дэмжье гэсэн томъёоллоор санал хураалгах гэж байна. Энэ саналыг дэмжье гэж үзэж байгаа гишүүд.

Зөвшөөрсөн     10

Татгалзсан        0


Хоёрдугаарт Тогоочийн Лхагвааг Монгол улсын Үндсэн хуулийн цэцийн гишүүнээр дэмжье гэсэн томъёолол байна. Энэ томъёоллыг дэмжье гэж үзэж байгаа  гишүүд.

Зөвшөөрсөн     10

Татгалзсан        0

 
Нэгдсэн хуралдаанд байнгын хорооны санал дүгнэлтийг Д.Одбаяр. За та бүхэнд баярлалаа. 

Дараагийн асуудал, Хөрөнгө орлогын мэдүүлгийн маягт, түүнийг бүртгэх, хадгалах, журам батлах тухай Улсын Их Хурлын 2007 оны 9 дүгээр тогтоолыг хүчингүй болсонд тооцох тухай Улсын Их Хурлын тогтоолын төслийн анхны хэлэлцүүлгийг хийнэ. 

Хэлэлцэж байгаа асуудалтай холбогдуулаад асуулттай гишүүд байна уу.

Анхны хэлэлцүүлэг л дээ. Хүчингүй болгох л юм. Асуулттай гишүүн алга байна. Үг хэлэх гишүүд? 

За тэгвэл санал хураалт явуулъя. Улсын Их Хурлын дэгийн тухай хуулийн 16.3-т заасны дагуу төслийн талаар зарчмын зөрүүтэй санал гараагүй учраас Хөрөнгө орлогын мэдүүлгийн маягт түүнийг бүртгэх, хадгалах журам батлах тухай Улсын Их Хурлын 2007 оны 9 дүгээр тогтоолыг хүчингүй болсонд тооцох тухай Улсын Их Хурлын тогтоолын төслийг анхны хэлэлцүүлгээр нь батлах нь зүйтэй гэсэн томъёолол байна үүнийг дэмжье гэж байгаа байнгын хорооны гишүүд саналаа өгье.
Зөвшөөрсөн     10

Татгалзсан        0
За баярлалаа. Нэгдсэн хуралдаанд санал дүгнэлт Х.Жекей гишүүн.

Эцсийн найруулага сонсох ёстой. Тогтоолын төслийг батлах, тогтоолын төслийг хэлэлцэх эсэх асуудлыг Их Хурлын чуулган дээр ярих үед эцсийн найруулагатай холбоотой саналууд гарсан энийг эцсийн найруулгад яаж тусгасан тухай ажлын хэсгийн ахлагч Х.Жекей генерал танилцуулна. 

Х.Жекей: -За баярлалаа. Их Хурлын чуулганд тогтоолыг хэлэлцэх үеэр гишүүдээс гарсан санал мөн Байнгын хорооны хуралдааны үед гишүүдээс гарсан саналын дагуу зарим одоо найруулгын шинжтэй дараах саналуудыг оруулж байна. 
1.Журмын 4.3.1-ийг дор дурдсанаар өөрчлөн найруулах гэж энд бол агуулгын том найруулга ороогүй, зөвхөн найруулгын шинжтэй. 

4.3.1-ийг мэдүүлэг гаргагчтай хамаарал бүхий этгээд Үүнд нийтийн албан тушаалтны эрхлэх асуудал зүйн хүрээ шууд болон, шууд бус нөлөөлөх боломжтой байгууллагад харъяалалтай болон хамааралтай ажил эрхэлж байгаа тэгээд байсан өрх тусгаарласан эцэг, эх, хүүхэд, төрсөн ах, эгч, дүү болон эхнэр, нөхөр, хамтран амьдрагчийн эцэг, эх, төрсөн эгч, ах, дүүгийн нэрийг түүнийг эцэг эхийн нэрийн хамт ямар хамааралтай болох, ажиллаж байгаа мөн байсан байгууллага, албан тушаал, бизнес, үйл ажиллагааны чиглэл төрсөн газар, Үндсэн харьяа тус тус мэдүүлнэ гэж найруулгад тусгая гэж байгаа юм. Энэ бол хуулиндаа нийцэж байгаа томъёолол байгаа. 
2.Журмын 4.3.5 үрчилгээ гэсний дараа өв залгамжлал гэж нэмэх, 4.3.5-ийг бэлэг, үрчилгээ, өв  залгамжлал, хандив тус тусын хөнгөлөлт, энэ дотороо үнэ тухайн албан тушаалтны нэг сарын цалингаас дээших хэмжээний бэлэг үрчилгээ, хандив туслалцаа хөнгөлөлтийг мэдүүлнэ гэж нэмэх.
3.Журмын 4.4.1-д заасан орлого хэсгийн бусад орлогод хамаарах тэр хэсэгт төрөөс олгож буй бүх төрлийн мөнгөн тэтгэмжийн орлого гэснийг тогтоолын 2 дугаар хавсралтын 3.1 –ийн орлого хэсгийн бусад орлого заалтад 6 дугаар хавсралтын 2.1-ийн орлого хэсгийн бусад орлогын заалтад тус тус нэмэхээр оруулж байгаа юм. Энэ найруулгын заалтууд орсноороо бол тогтоолд ямар нэгэн өөрчлөлт орохгүй хуулийн хэллэгийг нь чамбайруулж байгаа юм.
Хоёрдугаарт гишүүдээс гарсан саналыг бас нилээн харж энэ  асуудлыг оруулж байгаа. 

Д.Одбаяр:-За баярлалаа. Эцсийн найруулагатай холбогдуулаад саналтай асуулттай тодруулах зүйлүүд байгаа юу. Байсан гэдэг маань 2 жилийн хугацаанд гэж хуулийнхаа дагуу байгаа тийм ээ. Тайлбар байгаа. Хуулийн дагуу.

Х.Жекей: -Сүүлийн 2 жил гээд орчихсон байгаа байсан гэдгээр. Урьд нөгөө С.Баярцогт гишүүн санал хэлж байсан шүү дээ өөрөөр хэлбэл би одоо олон жилийн өмнө байсан юугаа яаж оруулах уу барих уу гээд тэрийг нь тайлбараар нь оруулаад, сүүлийн 2 жил гээд.
Д.Одбаяр:-Тэр хэлэлцүүлгийн хэлэлцэх эсэх асуудал хэлэлцэх үед хүснэгтэн дээр найз нөхөд гэсэн үг орсон байсан тэр маань үргэлжилсэн урт дараалал болох юм байна. Тэрийг найруулгаар яаж авлаа хуулийнхаа дагуу. Шаардлагагүй юм байна гэж үзсэн үү.


Х.Жекей: -Шаардлагагүй гэж үзсэн шүү дээ.

Д.Одбаяр:-За Ж.Сүхбаатар гишүүн.

Ж.Сүхбаатар:- Одоо энэ сонгуульд нэр дэвшигчийн мэдүүлэг байна л даа одоо ингээд хэрэгжинэ. Тэгээд картны үлдэгдэл орж ирж байгаа шүү дээ. Зээлийн карт, хувийн харилцах болон төлбөрийн данс, картны үлдэгдэл гэж байна. Карт чинь нөгөө цалингийн карт гээд бүгд л орно шүү дээ. Тэгэхээр чинь гүйлгээгээ нөгөө хувийн хэрэглээтэй явж байдаг аль өдрөөр нь бичих вэ? Ерөнхийдөө би эндээс гүйцэд хараагүй байна. Энэ жилийн тухайд юм уу, яг тэр өдрөө мэдүүлэх   гэж байгаа өдрөө картныхаа үлдэгдлийг шалгаж асуух юм уу, картны үлдэгдлийг аль хугацаагаар нь яах вэ, санхүүгийн жилээр гэвэл өнгөрсөн жилийн карттай тэгээд  байсан үлдсэн мөнгө юм уу? Х.Жекей гишүүн тэрэн дээр нэг тодорхой хэлэх үү.

Х.Жекей: -Энэ сонгуульд нэр дэвшигчийн хөрөнгө орлогын мэдүүлэг хуучнаараа бараг байгаа шүү дээ. Тэр дотроо картын асуудал бол ерөөсөө тэр цаг үед, энийг та мэдүүлж байгаа үед тэр үед байснаараа л бичнэ.

 Д.Одбаяр:-Тэр үедээ картнаасаа 5 төгрөг авна гэсэн үг. Тэгэнгүүт  баримт авах уу гэдэг шүү дээ. Тэр 5-ийг бичнэ гэсэн үг тийм биз. Санхүүгийн жилээр гэхээр мэдэхгүй л дээ хэцүү. Тухайн цаг үеэр цаг мөч хэд байсан гэдгээр тооцох юм байна. 

Эцсийн найруулгад өөр саналтай гишүүд байна уу. Ч.Сайханбилэг гишүүн.

Ч.Сайханбилэг: -Тэр нэг зээл гэсэн юм байдаг шүү дээ. Тэрэн дээр гэр бүлийн гишүүнийг ялгах, салгах юм хийж өгөхгүй юм уу. Одоо нөгөө хамт байдаг учраас гэр бүлийн гишүүдийн авсан зээл дээр өөрсдийн юу холбогдоод яваад байхаар буруу тайлбар дандаа яваад байдаг байхгүй юу. Өөрөө зээлтэй юм шиг.

Д.Одбаяр:-Гэр бүлийн гишүүдийн авсан зээлийг ялгаж тусгаж өгөхгүй  бол мэдүүлэг гаргагч өөрөө зээлтэй юм шиг харагдахаар байна гэж 3.2.8 гэж 3.2 наймгүй юм байна.

Аан маягтан дээр үү. Аль хүснэгт вэ, 3.2.8 гэж 7 дугаар хуудас байна. Зээлдүүлэгчийн нэр хаяг анх авсан зээлийн хэмжээ тухайн жилд.

Х.Жекей: -Энэ дээр чинь өөртэй нь холбогдуулсан л юм байгаа шүү дээ.

Д.Одбаяр:-Тэгвэл тэрийгээ тайлбарлах уу. Зээлийн хувьд зөвхөн мэдүүлэг гаргагчтай холбоотой гэж. Тийм найруулгаар оруулах уу. 

Х.Жекей: -За тэгье.
Д.Одбаяр:-Өөр асуулттай гишүүд байна уу. Д.Оюунхорол гишүүн.

Д.Оюунхорол: -За би яг энэ хууль хэрэгжиж эхлэх гэж байгаатайгаар холбоотой хоёр, гурван санал байгаа юм аа. Нилээд чанга нямбай хууль боловч зарим нэг талаасаа хэтэрхий одоо өндөр хөгжилтэй орны загварыг бол шууд махчлан хуулаад авчихсан юм байгаа л даа энэ хуулиар бол тэгэхээр одоо жишээ нь төрийн албан хаагчид албан тушаалын хувийн ашиг сонирхлын тухай төслийн хуулийг арилгах энэ үйл явцыг бүртгэх мэдүүлгээ өгөх тохиолдолд их олон зүйлийн зөрчлүүд үүсэхээр байна. 
Өөрөөр хэлбэл 6 сар төрийн албанд ажиллаж байгаад үр хүүхдээ барилга, байшингаа өвлүүлж өгөхөөр тохиолдолд мөнгө төлнө гэж байна. Жишээлбэл  энэ амьдралд хэр нийцэж байгаа вэ гээд энэ асуултыг асууж байна, олон асуултыг.

Хоёрдугаарт үнэхээр өнөөдөр Монгол улс төрийн албанд ажиллаж байгаа бүх хүмүүстээ, жишээлбэл хангамжийг нь хэр сайжруулж өгч чадсан юм бэ? Үнэхээр албан хэрэгцээнд нь хэрэглэгддэг, жишээлбэл бичиг цаас хэргийн зардлаас өгсүүлээд бүрэн хангаж өгч чаддаг юм уу, эс чаддаг юм уу гэдэг асуудал байна. Тийм учраас Сингапур улс авлигалтай тэмцэх асуудлыг энэ ажлуудыг хийж шийдвэрлэхдээ төрийн албанд ажиллаж байгаа хүмүүсийн нийгмийн баталгаа, төрийн албанд ажиллаж байгаа хүмүүсийн цалин хөлсийг, орон сууцыг ямар ч авлигалд өртөхөөргүйгээр болтол 3 дахин цалингий нь нэмсэн анхны шийдвэрээ гаргаж байсан юм билээ. Тэрэн шиг манай улс яг энэ хуулийг хэрэглэхийн тулд ийм хэмжээний бэлтгэл ажлыг бид маань хангаж чадсан юм уу үгүй юу. Яг ингээд дахиад ийм янз бүрийн завхрал гарчихвий дээ. 
Хэрвээ энэ өндөр хөгжчихсөн ийм орны загвар стандартыг шууд хуулж байгаа тохиолдолд магадгүй өнөөдөр манай төрийн албанд ажиллаж байгаа хүний маань дундаж цалин 300 мянга, 400 мянга, дээд тал нь аягүй бол 500 мянган төгрөгний цалинтай тэгээд өнөөдөр тэр хүмүүсийг та бүхэн маань цалингаараа амьдар гэж шаардах гэж байгаа учраас бид өнөөдөр энэ хуультайгаа хамт зэрэгцүүлээд төрийн албан хаагчдад авах арга хэмжээгээ сайжруулах, бодлогоо нилээд өөрчлөх, тийм шаардлага гарч ирж байгаа байхаа гэж бодож байна. 
Нийгмийн баталгааг нь хангах магадгүй өнөөдөр унаж байгаа унааг нь хүүхдийн сургалтын зардлыг нь төр даадаг байх тэр заалтаа буцааж авч хэрэглэх бид нар өнөөдөр дээд боловсролын санхүүжилтийн хуулиар төрийн албан хаагчдын хүүхдийн сургалтын зардлыг төр даахгүй, ижил түвшиний боловсролыг олгож байгаа бүх хүмүүсд ижил байя гэсэн зарчим барьсан тэгвэл өнөөдөр магадгүй төрийн албан хаагч чинь өөр бусад орлогыг хийх боломжгүй хаалт хийж өгч байгаа тохиолдолд төр энэ бүх асуудлаа нийгмийн хамгаалал халамжийн бодлогоо бүхэлд нь даадаг тийм нөхцөлийг, цалингий нь тэд дахин нэмэгдүүлнэ гэсэн тийм шийдвэрийг гаргах тийм зайлшгүй шаардлага гарах байх. Магадгүй миний ойлгоод байгаагаар бол Нэгдсэн үндэсний байгууллага, олон улсын байгууллагад ажилладаг хүмүүсийн цалин, хөлс яагаад өндөр байдаг юм бэ? Нийгмийн баталгааг нь хангаж өгөөд тэр хүмүүсийг сайн ажиллуулдаг гэж ойлгодог. Бид нар тийм загвар руу аваачихгүйгээр бас ардаа сөрөг үр дагавартай, зөрчилтэй ийм хуулиудыг баталчихвий дээ, баталчихсан учраас араас нь ийм зүйлүүдийг хийх шаардлагатай байгаа байх гэсэн асуулт бөгөөд санал байна. 
Д.Одбаяр:-Хэн хариулах вэ? С.Эрдэнэ гишүүн асуулттай юм байна. Ер нь зүгээр Авлигатай тэмцэх газраас энэ нийтийн албаны байгууллага гэж хэлэх үү, нийтийн албан хаагчид, төрийн албан хаагчдад сургалт зохион байгуулж байгаа юм билээ. Энэ асуудал маш их гарч байгаа юм билээ. Ж.Сүхбаатар гишүүн хариулах юм уу? За С.Эрдэнэ гишүүн асуу. Уг нь бол юу л даа бид нарын эцсийн найруулгын асуултад бол хамаагүй. Хуулийнхаас  Д.Оюунхорол гишүүний санал бол их түгээмэл байгаа санал, маш түгээмэл байгаа. 

Д.Оюунхорол: -Үгүй ээ бид нар эцсийн найруулга ярьж байгаа учраас яг өнөөдөр энэ асуудлыг л ярьж байна. Болд гишүүнээ өнөөдөр төрийн албанд, хувийн компанитай хүмүүсд асуудалгүй байж магадгүй. Бид өнөөдөр цалингаараа амьдардаг тэр нийгмийг байгуулах тухай ярьж байгаа юм бол өнөөдөр төрийн албан хаагчдын чинь авч байгаа цалин хэд юм, өнөөдөр амьдрал нь ямар юм. Өнөөдөр төрөөс төрийн албан хаагчдын орон сууцны асуудлыг шийдэж өгсөн юм уу. Тийм юу ч үгүй байгаа хуурай хөрсөн дээр бид хэтэрхий чанга хууль гаргасан юм аа, тийм учраас энэ хууль амьдралд хэрхэн хэрэгжих юм бэ? Одоо гарч байгаа сөрөг үр дагавруудаа яаж зогсоох юм бэ? Бид төрийн албан хаагчдаа дэмжсэн ямар бодлого явуулах юм бэ? Энэ асуудлаа зэрэгцүүлж яриа л гэж байгаа юм. 

Д.Одбаяр:-Хуулийн хувьд бол санаачлагчид нь  санаачлаад Төрийн байгуулалтын байнгын хороогоор хэлэлцээд явчихсан хууль, хуулийн тодорхой заалтын дагуу, Хууль зүйн байнгын хороо энэ хөрөнгө орлогын мэдүүлгийн хэсгийг нь л Хууль зүйн байнгын хороо батлах юм билээ хуулиндаа.Тэрний дагуу л эцсийн найруулага яриад байгаа юм.

С.Эрдэнэ: -Би зүгээр яг Д.Оюунхорол гишүүний саналтай ерөнхийдөө зарчмын хувьд нэг байна. Өнөөдөр яах вэ бид нар авлигал, хээл хахуультай тэмцэх асуудал, энэ шударга төрийг тогтоох асуудал дээр бол энэ хууль, эрх зүйн орчноо нарийн болгоод чангатгаад явах нь зүй ёсны асуудал байх. Гэхдээ сая яг Д.Оюунхорол гишүүний хэлдэг тэр энэ төрийн албан хаагчдынхаа нийгмийн асуудлыг төр өөрөө анхаарахгүй бол эндээс чинь маш их сөрөг үр  дагавар гарна шүү. Ер нь одоо ний нуугүй хэлэхэд өнөөдөр бодит орлого, цалин хөлс хэдэн төгрөг байгаа билээ. Тэгээд тэр нь өнөөдөр амжиргааны хэрэгцээ шаардлага хангаж чадаж байгаа билүү үгүй билүү, өнөөдөр хоёулаа төрийн болон төсвийн байгууллагад ажиллаж байгаа гэр бүл бол амьдрахад хүнд байгаа шүү дээ ний нуугүй хэлэхэд. 
Энэ үндэсний статистикийн хорооноос гарсан судалгаагаар аваад үзэхэд сүүлийн одоо ялангуяа 2010, 2011 онуудад өрхийн орлогоосоо зарлага нь 2,7 дахин их байгаа. Давчихсан байгаа. Тэр 2,7 дахин давсан тэр зарлагын эх үүсвэрийг хаанаас олох юм. Тэрийг тэгээд энэ хууль зөрчсөн одоо энэ чинь одоо ний нуугүй хэлэхэд амьсгалах, нүдээ аних  хоёрыг зөвшөөрсөн л хууль байгаа. Ийм одоо өөр бусад орлогын эх үүсвэргүй байх нөхцөлтэйгөөр баталчихсан хууль тэгээд энэ хууль маань эхлээд төрийн албан хаагчдаа гэмт хэргийн зонруу олноор нь түлхчих ийм хууль болох юм биш биз дээ. Эргээд энэ нь өөрөө төрийн албан хаагчдыг хэлмэгдүүлсэн хууль болчихвий дээ. 
Ер нь одоо сэтгэлийн хөөрлөөр олон хууль баталсан шүү бас энэн дээрээ эргэж, ялангуяа Хууль зүйн байнгын хороо бол хууль эрх зүйн талаас нь маш сайн харж, дүгнэж дүгнэлтээ гаргаж өгч байхгүй бол ер нь цаашдаа энэ хуулин дээр ярих асуудлууд олон гарах байх шүү. Би бас төсвийн болон төрийн албан хаагчидтай уулзсан хэд хэдэн уулзалтан дээр яг энэ асуудлыг маш их гаргаж, хөндөж тавьж байгаа. Та нар бид нарыг яаж амьдар гээ вэ? Өнөөдөр би жишээ нь 400 мянган төгрөгийн цалинтай миний гэр бүл 350 мянган төгрөгийн цалинтай бид 2-ын сарын орлого 750 мянган төгрөг гэтэл бид 2-ын сарын зарлага 1 сая гаран төгрөг байдаг юм. Зөрүүгээ яах юм бэ бид хоёр гэсэн ийм яриа их ярьж байна. Одоо нөгөө чөлөөт эх үүсвэр орлого олдог байсан бүх юмыг бол хуулиар хаачихсан байгаа. Энэ нарийн зохицуулалтууд дээр сайн анхаармаар байгаа юм, нэгдүгээрт.
Хоёрдугаарт яг эдийн засаг нийгмийн шилжилтийн үед төрөөс төрийн болон төсвийн албан хаагчдын цалинг одоо жишээ нь гурав, дөрөв дахин нэмэх нь өөрөө эргээд нийгэмд эдийн засгийн сөрөг үр дүн дагуулж ирээд байгаа. тэгэхээр өөр ямар арга байна. Одоо жишээ нь олон улсын байгууллага янз бүрийн гадна дотны байгууллагад ажиллаж байгаа улсууд доод тал нь хоёр, гурван мянган долларын цалин авч байгаа шүү дээ. 5 мянган доллар, 10 мянган долларын цалин авч байгаа ч улсууд байгаа. Эд нартай Монголын төрийн албан хаагч нарын амьдралыг жиших гэж байгаа бол энэ нь өрөөсгөл юм болно шүү. Хэт туульширсан, асуудлыг амьдралаас тасархай ийм хууль баталчихаад гэмгүй мөрөөрөө амьдарч байгаа төрийн болон төсвийн албан хаагчдаа гэмт хэрэгтний ширээнд суулгачихваа энэ бид нарын бас хариуцлага хүлээх асуудлын нэг шүү л гэж зориуд анхааруулж хэлээд байгаа юм. Тийм учраас Д.Оюунхорол гишүүнтэй бол санал нэг байна. 
Асуудлыг мэдээж шударга төр тогтоохын төлөө шударга ёсыг хэрэгжүүлэхийн төлөө авлигал, хээл, хахуулыг таслан зогсоохын төлөө бид ажиллах үүрэгтэй. Гэхдээ нэг талаасаа, нөгөө талаасаа бид төрийн албан хаагчдынхаа эрх зүйн тэр бодит боломж нөхцлийг сайн харж төрийн албан хаагч, төсвийн албан хаагчдыг нийтийн одоо болчихсон хуулиараа бид ийм хүмүүсээ бид нар ямар ч нөхцөлд авлигал, хээл хахуулд автахааргүй гэмт хэрэгт орчихооргүй нийгмийн асуудлыг нь шийдэж өгч байж шаардлага асуудлуудыг нь тавих нь зүйтэй байсан юм гэж хэлэх гэсэн юм. Баярлалаа.
Д.Одбаяр:-За Ж.Сүхбаатар гишүүн. 

Ж.Сүхбаатар:-За би өөрөө хууль санаачлагч тэгээд энэ асуудал манай Байнгын хороогоор чуулганы хуралдаанд орж батлагдсан хууль санаачлагчын хувьд ч тэр Байнгын хороогоор асуудал хэлэлцүүлсэн учраас би байр сууриа бас хэлье гэж бодож байна. Асуудал бол өнөөдрийн асуудалтай шууд холбоотой биш гэхдээ зарчмын асуудал хөндөж байна. 
Ер нь аливаа шинэчлэл гэдэг бол олон хүнд таалагдахгүй ялангуяа төрийн албан хаагчдад бүр ч таалагдахгүй, гэхдээ энийг хийхээс аргагүй бид авлигын индексээрээ 120-д орж байна. Одоо тэгэхээр цалин багатай учраас чөлөөт эх үүсвэр нь чөлөөтэй байдаг ийм нарийвчилсан журам зохицуулалт хэрэггүй гэвэл энэ чинь өөрөө бодлогын хувьд зөрчилдөнө. 
Цалин нэмэгдүүлэх бодлогыг манай төрөөс барьж байна. Энэ чинь хориглоогүй байхгүй юу даа. Гол нь чи хөрөнгө, орлого бүх юм чинь мэдээллээ деталчилаа, тэгэхгүй бол одоогийн хөрөнгө, орлогын мэдүүлэг явж байгаа юм чинь сонирхлын зөрчлийг илрүүлэх гэдэг юмуу, хувийн ашиг сонирхлыг чинь тодруулах боломжгүй учраас нэмэлт арга хэмжээг авч байгаа байхгүй юу. Энэ бол нилээд деталны мэдээллийг ил тод болгох мэдээллээр дамжуулж иргэд, олон түмэн бусад хүмүүс хяналт тавих боломжтой байх ийм боломжийг л хийж байна. Тэгэхгүй бол улсуудын амны яриагаар л өөрийгөө  хамгаалсан хаацайлсан тэгээд бүх юмыг хуулийн хүрээнд гэсэн тайлбар яваад байгаа юм. Бид нарын гаргасан энэ хууль бол хэрэг дээрээ үнэн нарийвчилсан зохицуулалтууд шаардаж байгаа тэр зохицуулалтан дотор таны амьдралын тэр бусад эх үүсвэрийг хориглосон заалт байхгүй шүү дээ. Хаана байгаа юм бэ, одоо энэ уурлаад байгаа улсууд аль ямар заалт нь амьдралд нийцэхгүй байгаа юм. Энэ бол орчуулгын хууль биш бид нар өөрсдөө боловсруулж, ийм улс орны Монголтой адилхан хууль байгаа бол олоод ирж болно. 
Бид зарчмыг нь авсан болохоос биш хууль нь бол ийм хууль байхгүй. Тэгэхээр энийг бол би бас энд хэлэх ёстой байхаа. Тэгэхээр түрүүн бид хэлж байна хуулийг албадан биелүүлж сурах ёстой, хууль өөрөө хэрэгждэггүй. Хэрэгжүүлж чадахгүй бол албадлагаар хэрэгжүүлэх ёстой. Хэрвээ тэрэн дотор нь магадгүй амьдралд нийцэхгүй зарим нэг асуудал гарвал бид өөрчилнө. Гэхдээ энэ чинь анхны удаа шинэ юм шинэчлэлийг бид нар ингэж л хийнэ шүү дээ. Тэгэхгүй бол бүх юмыг төгс, төгөлдөр хийчихдэг бол мэдээж асуудал явахгүй тэгэхээр цалин, орлого дээшилсэн хойно ийм юм хийнэ гэвэл Монгол улс 120-д биш 180-д авлигын индексээрээ орсон хойноо цалин нэмнэ гээд яриад явах боломж байхгүй л дээ. Тийм учраас бид нарын энэ асуудал бол тууштай явах ёстой. Тэр бэлтгэл хангахын хувьд бол жоохон асуудал үүссэн. 
Тав дугаар сарын 1-ний өдрөөс мөрдөе гэдгийг Ерөнхийлөгч оруулж ирсэн. Бид бол сонгуулийн дараа бэлтгэлээ хангаж байж хийе гэсэн ийм байдалтай байсан. Ерөнхийлөгчийн хориг хүлээж авсан учраас юм бол жоохон наашилсан талууд байгаа. Гэхдээ одоо ер нь нэг хэсэг хүнд үйлчилж байгаа биш, надад ч үйлчилнэ, энд байгаа хүмүүст ч үйлчилнэ. Бас төрийн албанд ажиллаж байгаа, нийтийн албанд ажиллаж байгаа  бүх хүмүүст үйлчилнэ. Хэн нэгийг нь онцгойлоод чамд илүү үйлчилнэ, чамд дутуу үйлчилнэ гэдэг ойлголт бол байхгүй байгаа шүү. 
Д.Одбаяр:-За юу яах уу гишүүд ээ. Би та нарын саналыг дэмжиж байна. 
С.Эрдэнэ: - Ж.Сүхбаатар гишүүний юун дээр нэг тайлбар хэлчихье. 

Д.Одбаяр:-Уг нь очероороо Р.Гончигдорж гишүүн шүү дээ. 

Ж.Сүхбаатар:-Яг ямар заалт нь болохгүй байна гэдгийг хэлэх ёстой байхгүй юу тэгэхгүй бол нэг тийм битүү үгээр хуулийн хүчин чадлыг сулруулах тийм маягаар тайлбарладаг юм  биш байхгүй юу энэ асуудал чинь. 

С.Эрдэнэ: - Ж.Сүхбаатар гишүүнээ нэгдүгээрт хуулийн хүчин чадлыг сулруулах гээд сонирхоод байгаа юм алга. 

Хоёрдугаарт гэвэл энэ хуулийг батлахад, батлах саналыг өгсөн дэмжиж баталсан ийм хууль гэхдээ бид нар өөрийн чинь ярьж байгаа шиг сэтгэлийн хөөрлөөр хэт туйлширсан замаар шинэчлэл хийж байгаа гэсэн нэрийн дор дэрвээд бид нар олон шинэчлэлийг буруу эхлүүлсэн. 

Өмч хувьчлалыг бид нар буруу эхлүүлсэн. Нийгмийн янз бүрийн асуудлын эхлэлийг дандаа буруу тавьж байсан. Тэрийгээ юу гэж тайлбарлаж байсан гэхээр бид нар шинэчлэх гэж байна. Асуудлыг шинэ асуудлыг нийгэмд одоо хэвшүүлэх гэж байна гэдэг асуудлаар халхавчлаад маш олон эрсдэлүүдийг бий болгож байсан. Тэр утгаар нь өнөөдөр хууль нэгэнт батлагдчихсан цаашид хэрэгжих нь ойлгомжтой. Гэхдээ ер нь цаашдаа иймэрхүү эрх зүйн актуудыг гаргахдаа бодож,тооцож гаргаж байвал яасан юм бэ гэдэг саналаа л хэлж байна. Гэхдээ таны санаачилсан хуулиудыг буцаах гэсэн юм алга. Шаардлага гарвал буцаах саналыг өргөн барьж болно. Энэ бол миний бүрэн эрх танд бүрэн эрх байгаа бол надад бас бий.

Д.Одбаяр:- За Р.Гончигдорж гишүүн дараа нь Д.Оюунхорол.

Р.Гончигдорж: -За баярлалаа. Энэ хүрээнд ялангуяа хуулийн хэрэгжилтийн хүрээнд, хуулийн хэрэгжилтийг зохион байгуулах, хуулийг хэрэгжүүлэх явцад гарах бэрхшээл  болон хуулийн хэрэгжүүлэх явцад саяны Д.Оюунхорол, С.Эрдэнэ гишүүний яриад байгаа төрийн албан хаагчдын баталгааг хангах энэ чиглэлийн асуудлыг судалж гарах шаардлагатай юм. Би бол Ж.Сүхбаатар гишүүний хэлж байгаа тайлбартай санаа нэг л дээ. Энд бол ямар нэгэн байдлаар хуучин олж байсан орлогуудыг нь хаах харилцаа хаана зөвхөн үүсэх вэ гэхээр ашиг сонирхлын  зөрчил дээрээс бий болж, олж байгаа орлого тэр чиглэл бол хаагдана. 
Ашиг сонирхлын зөрчилгүй үйл ажиллагаанаас олж байгаа орлого үйл ажиллагаанууд бол хэвээр хадгалагдана. Харин одоо энд бид бол нэг л зүйлийг их анхаарах хэрэгтэй юм. Яагаад гэвэл энэ мэдүүлгийг гаргахад эхний гаргасан мэдүүлэг өмнө нь гаргасан зүйлүүдтэй зөрсөн  тохиолдолд түүнээс ямар нэгэн юм асуухгүй гэдэг ийм ямар нэг байдлаар өршөөлийн юмуу амнистийн шинжтэй тийм зүйлийг гаргаж, ерөнхийдөө төрийн албан хаагчдад байж байсан орлогыг сүүдрээс нь гаргаж, сүүдрээс гарсан орлогон дээр ямар нэгэн хариуцлагын нэхэмжлэл байхгүй гэдэг ийм харилцааг үүсгэх нь харин хамгийн чухал байгаа шүү.Тэгэхгүй бол энэ хууль өөрөө цаашаа хэрэгжиж чадахгүй. 
Өнөөдөр дөнгөж Баттөмрийн сүүдрийн эдийн засаг гээд номын нээлтэд очоод энийг харж байна л даа. Бид жишээ нь эдийн засгийн сүүдэр, сүүдрийн эдийн засгаа яаж багасгах вэ гэдэг асуудалтай адилхан бид нар ерөөсөө төрийн албан хаагчдын орлогын тунгалаг байдлыг хангаж байя. Сүүдэрт байсан зүйлүүд байвал тэрнийгээ гаргаад тавьчихад нь тэрнээс ямар нэгэн хөөн хэлэлцсэн юмнуудыг больё. Бид нар татварын 10 хувийн порцентруу ороход татварын өршөөл үзүүлсэн шүү дээ тийм үү. Тэрүүнтэй адилаар, энэ бол бидний хамгийн тулгамдсан асуудлуудын нэг байгаа. Тэгээд цаана нь бол үнэхээр төрийн албаны энэ харилцаанд орох нийтийн албаны улсууд бид төрийн албан хаагч дээрээ төрийн албан хаагчийн  хүүхдийг сургуульд сурахад зардлыг даадаг гэх мэтчилэн нэг юм байснаас төрийн албандаа байя гэсэн сонирхлууд байсан шүү дээ. Уг нь тэр чинь төрийн алба биш үйлчилгээний алба багш нар, эмч нар. Яг энэ дээр шийдвэр гаргах түвшин болон төрийн жинхэнэ албаны үйлчилгээ, үйл ажиллагаа явуулдаг ийм хүмүүсүүдийгээ яг төрийн алба гэдэг юмруугаа нилээд цэгцлэх тул энэ өөрөө бас ач холбогдолтой болно. Тэр чиглэлийг нь хийгээд энэ хууль өөрөө юуг их тунгалаг, юуг их тодорхой болгох гэж байна тэр чиглэлийг нь сайхан хийгээд энэ хууль цаашаа хэрэгжихэд бэрхшээлтэй байдаг асуудлуудыг нь ил тод болгож төрийн албан хаагчидтайгаа хамтарч ажиллаад ингээд явах алхам бол зайлшгүй энэ чиглэл бол манай Хууль зүйн байнгын хорооны цаашдын ажил энэ дээр бол бодох ёстой асуудал. 

Нөгөө асуудал бол Төрийн байгуулалтын байнгын хорооны асуудал, төрийн албан хаагчдын баталгаануудыг хангах энэ баталгаануудыг хангах нэг зүйл бол өнөөдөр мөнгөн орлогыг нь эрс нэмэгдүүлж чадахгүй байвал тэдгээрийн ажлын байран дээр нь тулгуурласан баталгаат зээлийн харилцаанд бол орох моргежийн орон сууцны зээлд, гэрийн тавилга хэрэгслийн зээл, сургалтын зээл ийм зээлийн харилцаанууд дээр нь бид нар өнөөдөр анхаарч өгөөд цаашаа бид нарт ямар итгэл үнэмшил байгаа вэ гэвэл та бүхний ярьж байгаа тэр өндөр түвшний олон улсын байгууллагуудын түвшинд манай төрийн албан хаагчдын цалин бол ирээдүйдээ очно. Ойрын тав, зургаан жилд очно. Тэр тав, зургаан жилд очих грантигий нь төр өгөөд манай энэ албан хаагчид бол карьераараа ингэж явахад энэ бол өнөөдрийн хэмжээний зээлээр моргейжийн зээлд хамааруулж, унааны зээлд хамааруулж ингэж болох баталгааг нь хангаад, ирээдүйд бий болох орлого дээр нь төр баталгааг нь төр баталгааг нь бий болгож, ирээдүйд төрийн албан хаагчдын амжиргааны баталгаажих түвшинд ийм хэрэглэгээтэй байх чадамжийг бүрдүүлж байгаа гэдэг ийм баталгааг төр гаргаж өгөөд ингээд явдаг харилцаанууд бол өнөөдөр зайлшгүй зохицуулалтууд. Ийм чиглэлд бол арга хэмжээ авах ёстой гэж бодож байна.
Д.Одбаяр:- За Д.Оюунхорол гишүүн. 

Д.Оюунхорол: - За би ер нь бол Р.Гончигдорж гишүүний ярьж байгаатай ч санал нэг байна. С.Эрдэнэ гишүүний ярьж байгаа дээр үнэхээр Ж.Сүхбаатар гишүүний ярьж байгаа авлигалтай тэмцэх асуудлаар Монгол Улс маш олон зүйлийг хийж эрх ашгаа эрэмбэлж  сурах ёстой юу гэдэгтэй бол санал нэг байгаа. Ер нь бол Монгол Улсын Их Хурал хэлэлцэн баталж гаргаж байгаа олон хуулиудын тооцоо судалгаа муутай анхан шатанд байгаа хүмүүсийн дуу хоолойг сонсохгүй хуурай маягийн хуулийг сэтгэлийн хөдлөлөөр хандаж гаргадаг олон хуулиудын нэг бол  энэ хуулийг байх гэж ойлгож байна. Би ойлгож байна шинэчлэл хийх гэж энэ асуудлыг оруулж ирж байгаа боловч хууль нь хэрэгжиж эхлээгүй байхад амьдрал дээр үүсч байгаа зөрчил бэрхшээлүүд чинь энэ хууль хэрэгжихэд маш хэцүү хүндрэлтэй тулгарна гэдэг нь ойлгомжтой харагдаж байна. Тэгэхээр бэлтгэл ажлаа бол тодорхой хугацаанд хангах шаардлага байсан. 
Бид өнөөдөр төрийн албанд ажиллаж байгаа хүмүүсийнхээ цалин хөлс нийгмийн хангамж баталгааг нь бүгдээрээ мэдэж байгаа ямархуу орлоготой ажил амьдралтай төрийн жинхэнэ шударга төрийн албан хаагч бол цалингаараа амьдрахын тулд цалингаас цалингийн хооронд зээл аваад л амьдарч байгаа нь үнэн. Өнөөдөр банкнаас хэн хамгийн их зээл авдаг вэ цалингийн зээл гэж асуух юм бол төрийн албан хаагчид авч байгаа. Цалингаас цалингийн хооронд амьдрахын тулд энэ хүмүүс чинь ингэж ядарч яваа. Тийм учраас хэтэрхий нөгөө хардах сэтгэлгээгээ төрийн албан хаагчдад хандаж бас болохгүй гэж байгаа юм.  Тийм учраас хэрвээ би шаардлагатай бол энэ хуульд нэмэлт, өөрчлөлт оруулах хуулийн төслийг санаачилж өргөн барина гэж бодож байгаа.Тооцоо судалгааг нь хийлгэнэ. Би төрийн албаны зөвлөлтэй хамтран ажиллана. Төрийн албан хаагчидтай олон уулзалтуудыг хийе гэж бодож байна. Магадгүй Их Хурлаас би тодорхой гишүүд дэмжээд энд хамтран оролцоосой гэж бодож байна. Цаана нь энд мянга мянган хүний ажил амьдрал хэлмэгдчих вий гэдэг тийм болгоомжлол байгаа учраас энэ асуудалд бол бид нар нилээд нухацтай хандаж амьдралд ойр нийцсэн зөв шийдвэрийг гаргаасай л гэж бодож байна. Тийм учраас энэ асуудалд бол нилээн судалгаа хийж, бас энэ асуудалд нилээн анхааралтай хандах ажил бол байна. Би бол авлигалтай тэмцсэн загвараараа Сингапурыг хамгийн мундаг загвартай улс орон гэж хардаг. Тэдний загвар бол хамгийн эхлээд төрийн албан хаагчдаа төрд шударга ажилладаг болгохын тулд цалингаа гурав дахин нэмээд тэгээд энэ ажилдаа гардан, шамдан орсон байдаг юм билээ. Бид нар бас юмыг сайн юмнуудыг шууд утгаар нь хуулж авч чаддаг байх юм бол Монгол улсын хөгжилд хэрэгтэй л гэж боддог юм. Тийм учраас ийм саналыг хэлж байна. Үүнд бол эмзэглэх зүйл байхгүй л гэж бодож байна. 
Д.Одбаяр:- За гишүүдэд баярлалаа. 

Ж.Сүхбаатар: -Энэ  дээр байна шүү дээ Д.Оюунхорол гишүүний ихэнх асуудалтай санал нэг байна. Нэг асуудалтай санал нийлэхгүй байна. Энэ төрийн албан хаагчид маань айдас, хүйдэстэй хэлмэгдэх гээд байна байх юм энд хэн айгаад яг ямар заалт нь юу болоод, энэ чинь хууль нь одоо л энэ чинь журам нь гараад үйлчлэх гээд байна. Энэ чинь амьдрал дээр үйлчлэх шатанд нь айсан улсууд л гэж хэлээд хууль нь одоо болохгүй ч юм шиг тэгээд өөрчлөнө ч гэж байх шиг.

Д.Оюунхорол: -Болохгүй заалт байнаа Сүхээ гишүүн би дараа нь танд тайлбарлаж бүгдээрэнгий нь үзүүлье.
Ж.Сүхбаатар: - Тэр асуудлаа л ярих ёстой байх л даа тэрнээс биш тэр одоо айдас, хүйдэс гээд нэг битүү хатуу яриа бол энэ чинь өөрөө хуулийнх нь үзэл санаанд нь өөрөө сөргөөр нөлөөлнө. Тэрнээс биш тэр бэлтгэл хангадаг барьдаг янз бүрийн асуудал бол байх л асуудал л даа. Хуулийг бид нар тогтоодог. Биелүүлэх ажлыг Авлигалтай тэмцэх газар, Засгийн газар, Засгийн газрын байгууллагууд ч гэсэн анхаараад аятайхан юмаа зохион байгуулаад л явах ёстой л доо. Тэд хүндрэл гараад байна энэ асуудал чинь болохгүй байна гэвэл Засгийн газар, Авлигалтай тэмцэх байгууллага энэ асуудал дээр санаа бодлоо илэрхийлэх ёстой тэгэхгүй бол хууль тогтоогчийн дөнгөж гаргасан юман дээр дөнгөж  сая кноп дарцгаачихаад энэ чинь бүтэхгүй юм шиг байна шүү гэдэг чинь арай л биш. 
Д.Одбаяр: -За гишүүдэд баярлалаа. За зүгээр энэ хууль батлагдсантай холбогдуулаад, хуулийн хэрэгжилт эхэлж байгаатай холбогдуулаад маш чухал ярилцлага Хууль зүйн байнгын хороон дээр боллоо шүү, их чухал ярилцлага боллоо шүү. Хуулийн хэрэгжилтэнд хяналт тавьдаг үүрэг Улсын Их Хурлын өөрийнх нь үүрэг хяналт шинжилгээ мониторинг хууль бүр дээр хийх ёстой. Ямар ч байсан хэрэгжилтийг хангахын төлөө ажиллах ёстой. Төрийн албан хаагчид төрийн байгууллагуудын зүгээс бол энэ хууль түүний хэрэгжилттэй холбогдуулаад саналууд бол нилээд ирж байгаа. Гэхдээ зүгээр аливаа алхмуудыг хийхэд хөрөнгө, орлогын мэдүүлгийг өгч эхлэхэд иймэрхүү уур амьсгал байсан юм. Энэ чинь одоо юу вэ, гэж одоо арай нарийсч байгаа юмнууд байгаа. Гэхдээ хуулиа хэрэгжүүлээд үзнэ. Амьдрал дээр хэрэгжиж байгаа хуулийг хэрэгжилтийг нь хангаад, мониторинг хийгээд, нэмэлт, өөрчлөлт хийгээд зохицуулаад явдаг энэ процесс цаашдаа амьдралд үргэлжилнэ л дээ. За гишүүдэд баярлалаа. Ингээд Албан тушаалтны хувийн ашиг сонирхлын мэдүүлэг болон хөрөнгө, орлогын мэдүүлгийг бүртгэх, хянах, хадгалах журам, албан тушаалтны хувийн ашиг сонирхлын мэдүүлэг болон хөрөнгө, орлогын мэдүүлэг нийтийн албанд томилогдохоор нэр дэвшсэн этгээдийн хувийн ашиг сонирхлын урьдчилсан мэдүүлэг, ашиг сонирхлын зөрчилгүй гэдгээ илэрхийлэх зөрчил үүссэн тухай мэдэгдэл, хувийн ашиг сонирхлын мэдүүлэг болон хөрөнгө, орлогын мэдүүлэг гаргах албан тушаалтны жагсаалт, сонгуульд нэр дэвшигчийн хөрөнгө, орлогын мэдүүлгийн маягт батлах тухай Хууль зүйн байнгын хорооны тогтоолын эцсийн найруулгыг сонслоо. Гишүүдэд баярлалаа. 
Ж.Сүхбаатар: -Энэ дээр нэг юм нэмж болох уу, тогтоол дээр саяны энэ хэлсэн манай гишүүдийн саналаар Засгийн газар, Авлигалтай тэмцэх газарт бэлтгэл юмаа хангасан үүрэг даалгавар өгсөн юм байхуу, үгүй юу? Саяны манай энэ С.Эрдэнэ, Д.Оюунхорол, Р.Гончигдорж гишүүн хэлээд байна шүү дээ тэрэн дээр хууль биелүүлэх талаар арга хэмжээ зайлшгүй авах ёстой гээд байна шүү дээ. Тэгэхээр Засгийн газар, Авлигатай тэмцэх газар хоёрт тийм нөгөө  
 Д.Одбаяр: -   Сая нөгөө найруулгаа сонсчихсон. Наадахыг чинь түрүүнд зарчмын зөрүүтэй саналгүй гээд анхныхаар явуулчихсан шүү дээ. 

За Байнгын хорооны хуралдаан дууслаа гишүүдэд баярлалаа.        
Соронзон хальснаас буулгасан: 

ХУРАЛДААНЫ ТЭМДЭГЛЭЛ 

ХӨТЛӨГЧ                                                                                   П.МЯДАГМАА

